ZAHVALNOST GOSPODARU
Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s., njegovu časnu porodicu i sve sljedbenike.

Braćo moja u Islamu! Nalazimo se u Poslanikovom, a.s., mjesecu ša'banu. To je dobra prilika da malo progovorimo i razmislimo o našoj zahvalnosti prema našem Gospodaru. Da bi nam trud bio koristan, onda se na samom početku moramo zapitati: da li smo mi svjesni Allahovih blagodati i šta, ustvari, mi želimo od Dunjaluka i Ahireta? 
Da li smo svjesni koliko ima ljudi koji danas nemaju ni jednog obroka, a mi imamo najmanje dva?! Koliko je ljudi pogođeno ratovima, a mi živimo u miru?! Koliko je ljudi siromašnih i bez posla, a mi imamo poslove i redovna primanja?! Koliko ljudi nemaju čiste vode, a nama je ona dostupna na svakom koraku?! I da ne nabrajamo dalje.
Uzvišeni Allah u suri El-Isra' (18-20.) kaže: ''Onome koji želi ovaj svijet, Mi mu brzo dajemo šta hoćemo, ali ćemo mu poslije kaznu pripremiti, a onaj koji želi onaj svijet i trudi se da ga zaradi, a vjernik je, trud će mu hvale vrijedan biti. Svima, i jednima i drugima, dajemo blagodati Gospodara tvoga, a blagodati Gospodara tvoga nisu nikome zabranjene.''

Braćo moja! Dragi Allah je stvorio ljude i dao im toliko blagodati da ih ni prebrojati ne mogu, a za uzvrat traži samo zahvalnost. Kakva je bila zahvalnost Muhammeda, a.s.? On je znao po čitave noći probditi u namazu tako da su mu i tabani znali ispucati od dugog kijama.

Kakva je naša zahvalnost? Uzvišeni Allah upozorava u Kur'anu: ''A malo je mojih robova zahvalnih.'' (Es-Sebe', 12.) Da li smo svojim djelima zaslužili da budemo u ovoj maloj grupi zahvalnika ili nas naša obijest i egoizam tjeraju da zaboravimo na Allaha, dž.š., čim nas On počasti nekom Svojom blagodati?

Onaj ko ne zahvaljuje Allahu na Njegovim blagodatima, izložen je opasnosti nestanka tih blagodati, a onaj ko je zahvalan veže uza se svaku blagodat i nafaka mu se stalno povećava prema Allahovom, dž.š., pravilu iz 7. ajeta sure Ibrahim u kome On kaže: ''Ako budete zahvalni, Ja ću vam sigurno dati još više, budete li nezahvalni, Kazna Moja će žestoka biti.''

Najbolji način zahvale Allahu, dž.š., jeste putem zikra. Uzvišeni Allah je rekao: ''Činite mi zikr, i ja ću ga vama činiti i zahvaljujte mi, a nemojte nezahvalni biti.'' (El-Bekare, 152.) Većina ljudi, kad dođu do nekog bogatstva, zaborave na Allaha, dž.š., i počnu misliti da su oni sve to što imaju zaradili. Tako je mislio i Karun, najbogatiji čovjek svih vremena, koji je imao toliko odaja sa blagom, da je ključeve od tih odaja morala nositi grupa ljudi. Zemlja je na kraju progutala i njega i njegovo blago.

Zato se čuvajmo Karunove logike, dok još nije kasno i budimo Allahu, dž.š., zahvalni robovi. 

Ne dozvolimo sebi ni da nas zavara to što mi puno griješimo, a Allah Milosni nam ipak velike blagodati daje. Neka nas to ne odvede u još veću nezahvalnost i još veće griješenje. S druge strane, neka nas ne ražalosti, ako nam Dragi Allah daje vrlo malo blagodati, jer mi ne znamo u čemu je hajr. U Hadisi-Kudsiju Dragi Allah veli: ''Ja imam Svoje robove. Njihov iman je ispravan, ako su siromašni; kad bih ih Ja obogatio, to bi ih pokvarilo. A imam i drugu vrstu robova, čiji je iman ispravan kad su bogati; kad bi ih Ja osiromašio, oni bi se pokvarili.''

Zato oni koji su siromašni, neka, zbog malo blagodati, ne napuštaju zahvalnost Allahu, dž.š., jer to izaziva Allahovu, dž.š. srdžbu, a imućni, isto tako, neka ne napuštaju zahvalnost zbog mnogo blagodati, da ih to ne bi odvelo u bankrot na oba svijeta.

Braćo moja draga! Budite zahvalni Dragom Allahu, On će svaku vašu zahvalu, makar i malu, pošteno nagraditi. I ne dozvolite da vas imetak u zaborav odvede. Kad god vam Dragi Allah podari blagodat, vi se sjetite svoga Gospodara, kao što se sjetio poslanik Sulejman, a.s. Kada ga je ljubav prema konjima bila obuzela, ''on reče: 'Zar da umjesto da mislim na Gospodara svoga, ja pažnju posvećujem blagu.'' (Sad, 32.)

Molim Dragog Allaha da nas učini Njemu zahvalnim robovima i da nas imetak nijednog momenta u zaborav ne odvede. Amin.
